 ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՕԳՈՍՏՈՍԻ 18-Ի «ՍՆԱՆԿՈՒԹՅԱՆ ԳՈՐԾՈՎ ԿԱՌԱՎԱՐՉԻ ՈՐԱԿԱՎՈՐՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ԹԻՎ N 1179-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ՎԵՐԱԲԵՐՅԱԼ

1. Ընթացիկ իրավիճակը և իրավական ակտի ընդունման անհրաժեշտությունը

ՀՀ կառավարության 2011 թվականի օգոստոսի 18-ի թիվ 1179-Ն որոշմամբ (այսուհետ՝ Որոշում) կարգավորվում են սնանկության գործով կառավարչի որակավորման կարգի հետ կապված հարաբերությունները։
 Որոշմամբ հաստատված կարգի 4-րդ կետի համաձայն «Կառավարչի որակավորում ստանալու համար կարող են դիմել (....) անձինք, ովքեր ունեն բարձրագույն կրթություն և որակավորում ստանալու համար դիմելու օրվան նախորդած վերջին հինգ տարվա ընթացքում առնվազն երեք տարի վարել են որևէ կազմակերպության ֆինանսատնտեսական գործունեության կազմակերպման կամ ղեկավարման հետ կապված պաշտոններ կամ անցել են «Սնանկության մասին» Հայաստանի Հանրապետության օրենքի 23-րդ հոդվածով նախատեսված համապատասխան ստաժավորում` կառավարիչների ինքնակարգավորվող կազմակերպությունում»։
Վերը նշված նորմի վերլուծությունից բխում է, որ կառավարչի որակավորում ստանալու համար դիմելու իրավունքը պատկանում է այն անձին, ով՝
1. Ունի բարձրագույն կրթություն
2. Դիմելու օրվան նախորդած վերջին 5 տարվա ընթացքում առնվազն 3 տարի վարել է որևէ կազմակերպության ֆինանսատնտեսական գործունեության կազմակերպման կամ ղեկավարման հետ կապված պաշտոններ, կամ 
3. Անցել է ստաժավորում` կառավարիչների ինքնակարգավորվող կազմակերպությունում։
Որոշմամբ հաստատված կարգի 15-րդ կետի համաձայն.
 «Որակավորման ստուգումն անցկացվում է գրավոր, քննական հարցաթերթիկներով` թեստերի միջոցով»։ 
Նույն կարգի 16-րդ, 23-րդ և 28-րդ կետերի համաձայն.
«16. (....) Թեստերը ենթակա են պարտադիր հրապարակման լիազոր մարմնի պաշտոնական ինտերնետային կայքում` ստուգման օրվանից ոչ ուշ, քան մեկ ամիս առաջ»։
«23. Թեստային հարցերից առնվազն 90-ին ճիշտ պատասխանելու դեպքում մասնակիցը համարվում է որակավորման ստուգումն անցած»։
«28. Որակավորման ստուգման դրական արդյունքների դեպքում մասնակցին տրվում է որակավորման վկայական` անժամկետ(....)»։ 
Վերը նշված իրավանորմերի վերլուծությունից բխում է, որ որակավորման ստուգումը անցած համարելու համար բավարար է միայն թեստային հարցերի առնվազն 90-ին ճիշտ պատասխանելը և դա այն դեպքում, երբ թեստերը նախօրոք պարտադիր հրապարակվում են ստուգման օրվանից առաջ։ 
Այսինքն՝ ներկայիս օրենսդրությամբ հրապարկված թեստային հարցերի համապատասխան քանակին ճիշտ պատասխանելը արդեն իսկ բավարար է անձին սնանկության կառավարչի որակավորման վկայական տալու համար և այն էլ անժամկետ։
Հարկ է նշել, որ այս առումով ներկայիս օրենսդրությունը չի բովանդակում բավարար երաշխիքներ, որոնք կապահովեն սնանկության գործով կառավարիչների մասնագիտական գիտելիքների և ունակությունների, գործնական կարողությունների և հմտությունների բարձր մակարդակը և համապատասխանաբար դրանց ստուգման մեխանիզմները՝ հաշվի առնելով նաև այն հանգամանքը, որ բացակայում է նաև սնանկության գործով կառավարիչների նկատմամբ վերահսկողություն իրականացնելու արդյունավետ մեխանիզմ։
 Եվ դա այն պարագայում, երբ «Սնանկության մասին» ՀՀ օրենքով սնանկության գործով կառավարիչների կողմից իրականացվող գործառույթները անկասկած պահանջում են մասնագիտական գիտելիքների, ունակությունների բարձ մակարդակ, ինչն անխուսափելիորեն հանգեցնում է նաև սնակության գործը վարելու ընթացքում վերջինիս կողմից մատուցվող ծառայությունների պաշտաճ որակի ապահովմանը և համապատասխանաբար  և´ պարտապանի և´ պարտատիրոջ իրավունքների և օրինական շահերի պաշտպանությանը։
 Ընդ որում «Սնանկության մասին» ՀՀ օրենքով (21-րդ հոդված և այլն) թվարկվում են սնանկության գործով կառավարիչների կողմից իրականացվող գործառույթները, մասնավորապես
1. Կազմակերպում է գույքագրում, միջոցներ է ձեռնարկում պարտապանին պատկանող գույքի պահպանության ապահովման համար,
2. Վերլուծում է պարտապանի ֆինանսական վիճակը,  սնանկության պատճառները, ինչպես նաև պարտապանի ֆինանսական, տնտեսական և ներդրումային գործունեությունը և նրա դրությունն ապրանքային շուկայում,
3. Պարտապանի կամ նրա տիրապետման կամ օգտագործման ներքո գտնվող գույքի տնօրինման, տիրապետման կամ օգտագործման ցանկացած անհրաժեշտ սահմանափակում կիրառելու միջնորդություններ է ներկայացնում,
4.  Իրականացնում է այլ գործառույթներ,
ՀՀ օրենսդրությամբ սնանկության գործով կառավարիչների կողմից իրականացվող գործառույթների վերլուծությունը արդեն իսկ վկայում է, որ վերջիններս պետք է տիրապետեն իրավաբանական և տնտեսագիտական ոլորտին առնչվող բավարար գիտելիքների, մասնագիտական հմտությունների և կարողությունների, որոնք միայն արդեն իսկ հրապարակված թեստային հարցերին պատասխանելու միջոցով ստուգելը բավարար չէ։
 Դրա համար անհրաժեշտ է նախատեսել որակավորման ստուգման 2-րդ փուլ՝ մասնավորապես հացազրույցի փուլ, որի միջոցով հնարավորություն ստեղծվի ստուգել մասնակցի մասնագիտական գիտելիքները և ունակությունները, գործնական կարողությունները և հմտությունները, ընդ որում նաև այն հանգամանքի հաշվառմամբ, որ վկայական ստացած կառավարիչները հետագայում ատեստավորման չեն ենթարկվում և նրանց նկատմամբ բացակայում է հսկողություն իրականացնելու մեխանիզմ։
Օրինակ ներկայումս «Քաղաքացիական ծառայության մասին» ՀՀ օրենքով (14-րդ հոդված) նախատեսվում է քաղաքացիական ծառայողների մրցույթի անցկացման 2 փուլ՝ թեսթավորման և հարցազրույցի։ Ընդ որում «Քաղաքացիական ծառայության մասին» ՀՀ օրենքով նախատեսվում է նաև քաղաքացիական ծառայողների ատեստավորման պահանջ։ 
Դիտարկելով հարցը նաև այս ասպեկտով, հաշվի առնելով սնանկության գործերի բարդությունը, դրանց առանձնահատկությունները, սնանկության հետ կապված այլ հարցերի առնչությամբ առավել մասնագիտացված մոտեցում ցուցաբերելու անհրաժեշտությունը՝  հիմնավոր և նպատակահարմար է նախատեսել սնանկության գործով կառավարիչների որակավորման ստուգման անցկացման երկրորդ՝ հարցազրույցի փուլը։

2. Առաջարկվող կարգավորման բնույթը

ՀՀ կառավարության որոշման նախագծով նախատեսվում է նախատեսել սնանկության կառավարիչների որակավորման ստուգման անցկացման 2 փուլը՝  հարցազրույցի փուլը, որը նպատակ է հետապնդում ստուգելու մասնակցի մասնագիտական գիտելիքները և ունակությունները, գործնական կարողությունները և հմտությունները։ Համապատասխանաբար Նախագծով նախատեսվող մյուս փոփոխությունները և լրացումները պայմանավորված են «Հայաստանի Հանրապետության կառավարության 2011 թվականի օգոստոսի 18-ի «Սնանկության գործով կառավարչի որակավորման կարգը հաստատելու մասին» թիվ 1179-Ն որոշման դրույթների հստակ մեկնաբանումը ապահովելու անհրաժեշտությամբ, իրավական որոշակիության պահանջի պահպանմամբ  և համապատասխանաբար դրանց հետ կապված հարցերի մանրակրկիտ կանոնակարգմամբ։


3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագծի մշակման գործընթացում ներգրավված է եղել և Նախագիծը մշակվել  է ՀՀ արդարադատության նախարարության կողմից։

4. Ակնկալվող արդյունքը

Նախագծի ընդունման դեպքում նախատեսվում է սնանկության կառավարիչների որակավորման ստուգումն անցկացնել 2 փուլով՝  նախատեսելով նաև հարցազրույցի փուլը, ինչը անխուսափելիորեն կնպաստի սնակության գործը վարելու ընթացքում կառավարիչների կողմից իրականացվող գործառույթների պատշաճ որակի ապահովմանը և համապատասխանաբար  և´ պարտապանի և´ պարտատիրոջ իրավունքների և օրինական շահերի պաշտպանությանը, սնանկության հետ կապված այլ հարցերի առնչությամբ առավել մասնագիտացված մոտեցման ցուցաբերմանը և ի վերջո այս ամենը կհանգեցնի սնանկության գործերի առավել արագ և արդյունավետ քննությանը։

